
Боныхъёд
Gismeteo-йы бёрёггёнёнтём гёсгё, 23 мартъийы, республикёйы боны-

хъёд уыдзён асёст, уардзён. Уёлдёфы температурё 7-9 градусы хъарм. Боны дёргъ — 12,18 Хурыскаст — 05,59
Хурныгуылд — 18,17

Валютёйы аргъ Доллар — 92,77
Евро — 100,33 12 +

Дзырды фарн
Хуры цёст – нё бёстё, 
хуры тын – нё мад. 

 Кусёг балц 

Мёскуыйы, ку-
сёг балцы уёвгёйё, 
РЦИ-Аланийы Сёргъ-
лёууёг Сергей МЕ-
НЯЙЛО архайдта, 
Уёрёсейы Хицауады 
Сёрдары хёдивёг Алек-
сандр НОВАК цы ём-
бырд скодта, уым. Цёгат 
Ирыстоны Алагиры рай-
оны ёххёст кёнынц ту-
ристон-рекреацион комп-
лекс «Мамысон»-ы 
арёзтад, ууыл ныхас 
рауад.

Республикёйы размё-
дзыддёр проекттёй иу у 
туристон-рекреацион про-
ект «Мамысон», ёвёрд у 
Цёгат Ирыстоны эконо-
микон рёзты бындуры. 
Сергей Меняйло ёмбырды 
архайджытён радзырдта, 
ныртёккё куыстытё куыд 
цёуынц, арёзт цы ‘рцыд, 
хёстёгдёр рёстёг цёмё 
бавналдзысты, уыдётты 
тыххёй. Йё хатдзёгмё 
гёсгё, ныртёккё рёзы 
курорты инфраструктурё.
Курортмё бацёуын цё-

мёй фенцондёр уа, уый 

тыххёй уал «Транскам»-
ёй Дёллаг Зёрёмёг-
Мамысонмё фёндаджы 
хай ёмё тъунел сцалцёг 
кодтой, рацарёзтой. Фён-
даг нырмё дёр ёййа-
фы арёзтадон куыстытё, 
хъуамё ацы азы кёрон-
мё срёвдз уа. Туристон 
комплексмё ёрдзон фё-
рёзтё бахёццё кёныны 
хъуыддаг дёр ёнтысы, 
ныртёккё уал курортмё 2 

километры газы хётёлтё 
бауагътой, бёрзонд вольт-
тимё дыууё электрон 
тёлмы ауагътой, цёттё 
сты ёлхъывдад райсын-
мё. Дыууё резервуары 
ёмё доны ёртё цъайы 
бацёттё кодтой, куыстмё 
рёвдз у донисён дёр.
Сергей Меняйло ма фё-

бёрёг кодта, комплексы 
коммерцион инфраструк-
турё саразынён рези-

денттимё кёй кусынц, уый 
дёр. Уымёй дарддёр, 
ёмбырды архайджытё 
ёргом аздёхтой, куль-
турон бынты объекттё, 
цыртдзёвёнтё бахъахъ-
хъёныны, сцалцёг сё кё-
ныны, зёххы фарстатём.

РЦИ-Аланийы 
Сёргълёууёджы 
ёмё Хицауады 
пресс-службё

 Федералон зылдёй 

Уёрёсейы Федерацийы Президенты Ёххёст-
барджын Цёгат Кавказы федералон зылды Юрий 
ЧАЙКА фембёлд Цёгат-Кавказаг федералон универ-
ситеты ректор Дмитрий БЕСПАЛОВИМЁ. Ныхас ра-
уад инженерон ахуырады рёзтыл.

Юрий Чайка куыд ра-
дзырдта, афтёмёй ныр-
тёккё зылды инженерон 
дёсныйёдты кадавар-
дзинад скуынёг кёныныл 
стыр куыст цёуы, комком-
мё – хъахъхъёнён-про-
мышленнон комплексы. 
«Федералон центр, реги-
онты разамынд, уёлдёр 
ахуыргёнёндёттё, про-
фессион-техникон учили-
щётё, куыстдётджытё 
иумё архайынц ацы ахс-
джиаг фарстатыл. Фёлё 
уёддёр нырма фарста 

боны фёткы ис», – загъта 
Ёххёстбарджын минёвар.
Цёгат Кавказы феде-

ралон зылды Ёххёст-
барджын «Цёгат Кавказы 
хъахъхъёнён-промышлен-
нон комплексён кадртё 
цёттё кёнын»-ы проект 
бахёс кодта федералон 
университетён. Ис дзы 
цалдёр къёпхёны, раз-
дёр уал сбёлвырд кёнд-
зысты, кадртё цас ёмё 
кём нё фаг кёнынц, 
дарддёр рауагъдонтён 
куысты бынёттё дётты-
ныл бацархайдзысты.

Федералон университе-
ты ректор Дмитрий Бес-
палов куыд фёбёрёг код-
та, афтёмёй ёмгуыстады 
зындгонд фадёттём баф-
таудзысты инновацион 
регионалон программё 
«Карьерон фёндаг хъахъ-
хъёнён-промышленнон 
комплексмё». Ёрыгон 
специалисттё куысты ныл-
лёууыны фёстё исдзыс-
ты ёххуысы мадзёлттё. 
Йё ныхасмё гёсгё, прог-
раммё фёахъаз уыдзён 
специалистты куыстуётты 
бауромынён.
Уымёй уёлдай, универ-

ситет химион промышлен-
носты стырдёр куыстуёт-
тимё ёмгуыстады фёрцы 
макрорегионалон инже-
нерон скъолатё байгом 

кёныныл дёр ёрныхас 
кодтой. Уыдётты руаджы 
химион промышленность 
кардрты кадавардзинад 
нал ёвзардзён. Фёбё-
рёг ма кодтой, нырыккон 
сидтыты сёрты ахизынён 
инновацион фёзтё ара-
зыны фарста, уым пайда 
кёндзысты алыхуызон фа-
дёттёй.
Уёрёсейы Президен-

ты Ёххёстбарджын Юрий 
Чайка фёсидт, цёмёй 
ацы нысантыл ёппёт ём-
бёлгё ведомствётимё 
бёрнонёй кусой.

Цёгат-Кавказаг 
федералон 

университеты 
пресс-службё

 Проект 

Хъёууонхёдзарадон 
кооператив «Экокёсаг» 
райсдзён паддзахадон 
ёххуыс 22 милуан сомы. 
Кооператив архайы национ 
проект «Чысыл ёмё рёс-
тёмбис амалхъомад»-ы.
Уыцы ёхцайы руа-

джы хъёууонхёдзарадон 
куыстуаты коллектив кё-
саг дарынён сарёзта дон-
уёттё, балхёдтой ифтонг-
гёрзтё ёмё кёсагдарён 
ёрмёг. Нырма уал сё 
фёзуаты ис кёфы хуызтё 
дарён фондз донуаты.

Продукцийы рауагъд 
схёццё 14 тоннёмё. 
Цёгат Ирыстоны агропро-
мышленнон комплексён 
кёсагдарынад ссис раз-
загдёр къабаз. Республи-
кёйы 56 хёдзарады иу-
мёйагёй рауадзынц 6 мин 
тоннёйы. Эксперттё куыд 
зёгъынц, афтёмёй реги-
оны хъомыс азмё у 30 мин 
тоннёйы дёттын.

ГУГКАТЫ Жаннё

Инженерон 
дёсныйёдтём – 
уёлдай ёргом

«Мамысон»-мё – 
уёлдай ёргом

Кёсагдарынён – фёрёзтё

 Экологи 

Ёрдзён, адёмён зианхёссёг, тёссаг сты 
ёнёзакъон бырондёттё. Цёмёй сё тёссаг-
дзинад иуварсгонд ёрцёуа, уый тыххёй рес-
публикё архайы национ проект «Экологи»-
йы. Ёнёзакъон бырондёттё фёзындысты 
Дигора ёмё Беслёны горётты.

Ныртёккё уыдон баку-
сыныл куыст цёуы, куыд 
ёнтысы, цавёр тыхстдзи-
нёдтимё ёмбёлынц, уый 
рабёрёг кёныны тыххёй 
РЦИ-Аланийы Хицауады 
Сёрдары хёдивёг Икъа-
ты Русланбег ёрдзон 
фёрёзтё ёмё экологийы 
министр Бёззаты Вади-
мимё бабёрёг кодтой 
рекультивацийы бынёттё. 
Уым фембёлдысты го-
рётты разамонджытимё, 
бырондётты бакуыстыл 
архайёг куыстуётты хи-
цёуттимё.
Ныртёккё Беслёны 

объекты цёттёдзинад 
хёццё кёны 94 процент-
мё, Дигорайы та – 83 
процентмё. Суанг ив-
гъуыд ёнусёй хъёбёр-
коммуналон ёппарёццёг-
тё калдтой ацы бынёт-
тём, сё бёрц у 963032 
кубометры. Чъизигонд 
фёзуат ахсы 60700 кубо-
метры.
Администрациты хи-

цёуттё куыд загътой, 
афтёмёй бырондётты 
рекультиваци у горётты 
экологи ёмё цёрджыты 
царды уавёртё фёхуыз-
дёр кёныны иу хай. Икъа-
ты Русланбег куыд фё-

бёрёг кодта, афтёмёй 
ёппёт куыстытё хъуамё 
ахицён уой 2024 азы 30 
апрелмё. «Абон федтам 
дыууё горёты рекульти-
вацийы бынёттё, мё бон 
зёгъын у: Беслёны йё 
цёттёдзинад бёрзонд 
у. Дигорайы ма иу чысыл 
фёсте аззадысты. Уы-
мён бынат нёй, хъуамё 
сё бавнёлд фётыхджын-
дёр кёной. Бырондёт-
ты рекультиваци у национ 

проект «Экологи» цардыл  
хуыздёр фёзыныны дён-
цёг. Мингай бинонтён 
уый фёуыдзён рекреа-
цимё бавналыны тыгъда-
дау», – загъта Хицауады 
Сёрдары хёдивёг.

Бёззаты Вадимы ныхас-
мё гёсгё, бырондётты 
пайда кёнынц хуыздёр 
ёмё фадатджындёр тех-
нологитёй. «Фёстёдёр 
цёрджытё ёмё эколог-
тё рёгъмё рахёсдзысты, 
ацы бынётты цы хъуамё 
саразой, ахём фёндёттё. 
Кёмдёр бёлёстё фё-
зындзысты, кёмдёр та – 
цъёх кёрдёгёй ёмбёрзт 
уёлхох. Ахём хъуыд-
дёгтё хъуамё лыггонд 

цёуой, ам чи цёры, уыдо-
ны бафёрсгёйё. Сё хъё-
лёстё тынг ахсджиаг сты 
дарддёры нысантён», – 
фёбёрёг кодта министр.
Бёззаты Вадим куыд 

радзырдта, афтёмёй рес-
публикёйы кёронмё 

ахёццё сты федералон 
проект «Сыгъдёг бёстё»-
йы куыстытё. Иннё бы-
рондёттём дёр ёнхъёл-
мё кёсы рекультиваци, 
уыдон ёххёст кёндзысты 
федералон проект «Гене-
ралон ёфснайд»-мё гёс-
гё. Фарон уыцы нысантыл 
бакуыстой Алагиры ёмё 
Ёрыдоны ‘хсён фёзуёт-
тыл.

САУТЁТЫ Тамилё

Бырондёттё 
ёвзарынц рекультиваци

 Ёвдисёндартё 

Сё бартё сын бахъахъхъёдтой
Цёгат Ирыстонёй сёрмагонд ёфсёддон опера-

цийы 500 архайёгён ратдзысты хёстон быцёуты ёв-
дисёндартё. Уый тыххёй фехъусын кодта Хуссай-
раг ёфсёддон зылды прокуратурёйы пресс-службё. 

Уыцы хъусынгёни-
наджы дарддёр куыд 
загътой, афтёмёй ёф-
сёддонты бартё ба-
хъахъхъёныны фарс ра-

хёцыд Дзёуджыхъёуы 
ёфсёддон прокурату-
рё. Уымён ёмё, куыд 
сбёрёг, афтёмёй ахём 
ёвдисёндартё 500 ёф-

сёддонён раттыны тых-
хёй гёххёттытё афоныл 
не сцёттё сты ёфсёд-
дон хёйттёй сё иуы 
бёрнон кусджыты аххо-
сёй. Уыцы ёгъдаухёлд 
прокуроры хёдивёг ба-
дардта командёгёнё-
джы цёстмё.

Ныр сёрмагонд ёф-
сёддон операцийы 500 
архайёджы бартё сё 
бынат ссардтой, ёмё 
сын сё хъёугё ёвди-
сёндартё лёвёрд ёр-
цёудзысты.

БУТАТЫ Азёмёт 

 Бинонты аз 

Алы рёстёджы дёр адёймаг у цардаразёг, ёмё, 
артист Михай Волонтир куыд загъта, афтёмёй дё 
царды фёндаг дёхёдёг куыд ахёццё кёнай, афтё 
ничи. Алы адёймаг дёр, уды ёххёстдзинадмё 
тырнгёйё, у ёгъдаухёссёг ёмё хъуыддагыл хёст. 
Бёрнондзинад куы хёссай, фёнды –  бинонты 
царды уёд, фёнды – бёрнон куысты мидёг, хъуа-
мё уай ёхсёнадён дёнцёг, дё бон, дё фадат 
куыд амоны, уымёй. Уымён ёмё ахём ныфсытё 
адёймаджы кёнынц цардуарзон, монон ёмё уд-
варны хёрзтёй хъёздыгдёр.

Ёнгом бинонтё та, 
баст куырисау, цъылын-
быдау, иумё тых сты. 
Хорз адёймаг алкёй 
дёр хъёуы, бацагурынц 
ёй хъуыддаг барёсугъд, 
бапълан кёнынмё ба-
хъуаджы рёстёг. Ахём 
адёймёгтёй фидауы 
бадт, бёрёгбон, стёй 
ёнёуи хуымётёг хъуыд-
даг дёр. Искёмёй хорз 
зёгъын дёр лёгдзинад 
у, фёзёгъынц.

Фёскуыст зонгё адёй-
магимё сёмбёлдтён 
фёндагыл, ёмё, цалын-
мё бынатмё хёццё код-
та, уёдмё мын дзырдта, 
сё сыхы чи цёры, ахём 
лёггадгёнаг сылгойма-

джы тыххёй. Уый у Дова-
торы уынджы цёрёг, Ок-
тябрыхъёуёй рацёуёг 
Хуыгаты-Туаты Осмё-
ны чызг Людё.

– Хорз хёдзарвёнда-
гёй рацыд, уый бёрёг у, 

нё сыхбёсты йёхи куыд 
ёвдисы ныр дёс ёмё 
ссёдз азёй фылдёр, уы-
мёй. Йёхицёй хуыздёр 
ёмё сёрёндёр сыхаг 
цёрынён нёй. Уый нё 
бирёуёладзыгон хё-
дзёрттёй кёмён нё ба-
лёггад кодта бахъуаджы 
рёстёг, цины уа, хъы-
джы, ахём бинонтё стём 
разындзён. Йё арёхст-
дзинад, уёдё кёрд-
зын кёнынмё, раарфё 
кёнынмё ёнё уёлдай 
ми ёмё ныхасёй – ал-
цыдёр дзы зёрдёмё 
цёуы. 
Людёйён йёхицён ис 

бинонтё, йё сёрыхи-
цау Хуыгаты Батрадз у 
хёрзуд, уёздан адёймаг. 
Сё дыууё хёрзёгъдау 
чызджы Фатимё ёмё 
Маринё, сё амёндтё 
ссардтой ёндёр мыг-
гёгтём, ис сын цот.
Уыдон арёх вёййынц 

сё баба Батрадз ёмё 
нана Людёйы фарсмё, 
уарзынц сё ёгёрон 
уарзтёй. Ёххуысхъуаг 
ницёмёй сты, фёлё 
сын ёнё кёрёдзи цард 
ад нё кёны. Уыцы хорз 
ахаст кёуылты у хистёр-
тён, бабуц сё вёй-
йынц. Уалдзыгон дидин-
джытау, барухс кёнынц 
зёрдётё, ёмё та Хуы-
гаты райдзаст къонайы 
айзёлы кёстёртё Лерё 
ёмё Георы хъуызгё ны-
хас, куы та – Дианё ёмё 
Идёйы зёлланг хъёлёс-
тё нанайы цинтёй.
Хорз у цард кёстёрты 

ныфсёй, сё рёсугъд-
дзинадёй, уыдон сты хис-
тёртён сё хурыскаст 
ёмё сё буц фидён.

ТОХТЫ Хуанё

 Федерацийы Советёй 

УФ-йы Федерацийы Советы цы парламентон бай-
хъуыстытё сарёзтёуыд, уыдоны бёстон ныхас рауад 
Уёрёсейы регионты дарддёры ахадгё райрёзты стра-
тегийы уагёвёрдтыл (зындгонд куыд у, афтёмёй до-
кументыл куыст цёуы 2025 азы онг).

Цёгат Ирыстонёй 
байхъуыстыты архайдта 
ёмё раныхас кодта Феде-
рацийы Советы уёнг Ви-
талий Назаренко. 
Ёмбырды архайджытё 

– хицаудзинады закъонё-
вёрёг ёмё ёххёстгё-
нёг оргёнты минёвёрт-
тё – фёндёттё бахастой 
амынд стратегийы уагё-
вёрдтё фёбёстондёр 
ёмё фёхъомысджындёр 
кёныны нысанимё. Уыи-
мё, документы ног редак-

цийы хыгъд ёрцёудзысты, 
ёрёджы Президент Вла-
димир Путин Федералон 
Ёмбырдмё йё ёрвыла-
зон Ныстуаны бёстёйы 
дарддёры райрёзты сё-
раппонд цы ахсджиаг ны-
сантё сёвёрдта, уыдон 
дёр.
Виталий Назаренко йё 

раныхасы бёстон ёрлё-
ууыд, Цёгат Кавказы фе-
дералон зылды регионтён 
тыхстагдёр цы фарстатё 
сты, уыдоныл. Зёгъём, йё 

хъуыдымё гёсгё, феде-
ралон зылды экономикёйы 
иуёй-иу къабёзты фаг 
нёй кусёг тых. Уыцы ёмё 
иннё ёууёлтё къуых-
цы кёнынц экономикон 
райрёзт. Бакусын хъёуы 
иннё лыггёнинаг фарста-
тыл дёр.
Парламентон байхъуыс-

тыты архайджыты фиппа-
инёгтё ёмё фёндёттё 
хыгъд ёрцёудзысты Уё-
рёсейы регионты ахадгё 
райрёзты стратегийы ног 
редакцийы.

ЁЛБОРТЫ Зёлинё,
УФ-йы сенаторы 
ёххуысгёнёг

Боны фёткы – Уёрёсейы регионты 
ахадгё райрёзты стратегийы 

уагёвёрдтё

Сыхбёстён уарзон
 Парламентёй 

Уыд Республикё Цё-
гат Ирыстон-Аланийы 
Парламенты советы ра-
дон ёмбырд. Амыдта 
йё Парламенты Сёрдар 
ТУСКЪАТЫ Таймураз. 
Ацы хатт депутаттё абалц 
кодтой Горётгёрон рай-
онмё.

– Советы уёнгтё ма Го-
рётгёрон районы куы уы-
дысты, ууыл рацыд афёдз. 
Адёмён сё цард фёхуыз-
дёр кёныны тыххёй районы 
разамындён йё размё уёд 
цы фарстатё уыд, уыдон 
куыд лыггонд ёрцыдысты, 
стёй, уыцы нысанимё хаст 
уынаффётё ёххёстгонд 
куыд ёрцыдысты, уымён 
аргъ скёнын ёмё районы 
размёцыдён ахъазгёнёг 
хуыддёгтём дарддёр ёр-
кёсын у не ‘рбацыды ны-
сан, – йё разныхасы загъта 
Тускъаты Таймураз.

2023 азы Горётгёрон 
районы социалон-экономи-
кон рёзт ёмё национ про-
екттё ёххёст кёныны хат-
дзёгты тыххёй, стёй ацы 
азы нысантыл уыд йё ра-
ныхас районы бынёттон хи-
уынаффёйады администра-
цийы сёргълёууёг Есиа-
ты Русланён. Куыд загъта, 
афтёмёй районы бюджеты 
иумёйаг ёфтиёгтё 2023 
азы рауадысты 1 миллиард 
999 милуан сомы. Уымёй 
размёйы азимё абаргёйё, 
фёфылдёр сты 149,6 мил-
уан сомёй. Йё ныхасмё 
гёсгё, районы ивгъуыд азы 
социалон-экономикон къа-
базы бёрёггёнёнтё баны-
майён ис хорзыл, ёмё се 
‘ппётыл дёр бёстон ёр-
дзырдта.
Раныхасы фёдыл фарсты-

тё уыд Парламенты Сёр-
дары хёдивёг Ортабай-
ты Тимурмё, депутаттё 
Остъаты Георгимё, Джи-
оты Георгимё, Бёззаты 
Аланмё.
Горётгёрон районы эко-

номикон уавёры ёмё йё 
гёнёнты тыххёй ныхас 
кодта Парламенты бюдже-

ты, хъалонты, исбонад ёмё 
кредитон организациты ко-
митеты сёрдар Хёдарца-
ты Аслёнбег. Куыд загъта, 
афтёмёй, район цёмёй 
ныфсджын къахдзёфтё 
кёна дарддёр дёр, уымён 
ын ис ёппёт гёнёнтё, сё 
сёйраг – бынёттон хиуы-
наффёйады оргёнты ён-
тыстджын ёмё хёдзардзин 
куыст, стёй ёппёт къабёз-
ты ёмархайд.
Социалон политикёйы 

фарстатём Горётгёрон 
районы куыд каст цёуы, уый 
фёдыл ныхас кодта Пар-
ламенты социалон полити-
кё, ёнёниздзинад хъахъ-
хъёнынад ёмё ветеранты 
комитеты сёрдар Реуазты 
Ларисё. Уый йе ‘ргом аз-
дёхта адёмы царды хёрз-
хъёддзинадмё. Йё ны-
хасмё гёсгё, адёмён сё 
царды уавёртё хорз уёд 
уыдзысты, ёмё сын аккаг 
куыст куы уа, се ‘фтиёг-
тё зёрдёмёдзёугё куы 
уой, медицинон лёггёдтё, 
ахуырады уавёртё, ёндёр 
социалон фарстатё нывыл 
куы уой, уёд.
Горётгёрон районмё йё 

кусёг балцы рёстёг Тус-
къаты Таймураз бабёрёг 
кодта Октябрыхъёуы цен-

трон рынчындон ёмё фыц-
цёгём астёуккаг скъола. 
Бындурон цалцёджы куыс-
тытё рынчындоны цыдысты 
2020-2022 азты, ёмё дыууё 
азмё йё хуыз бынтондёр 
аивта. Фёнывыл сты йё уа-
вёртё ёмё йё гёнёнтё 
дёр. Фёзынд сём ног ме-
дицинон техникё. Сёйраг 
дохтыр Наниты Аскер куыд 
радзырдта, афтёмёй, йё 

хъомысмё гёсгё, рынчын-
дон иу радмё лёггад кёны 
600 адёймагён.
Октябрыхъёуы фыццё-

гём астёуккаг скъо-
ла рацарёзтой «Ахуыра-
ды райрёзт»-ы пад-
дзахадон програм-
мёйы фёрцы. Ахуыр-
дзауты нымёц дзы у 800. Йе 
‘нёниздзинадмё гёсгё йё 
авналёнтё цыбыр кёмён 

сты, ахём сывёллёттён 
дёр дзы ис ахуыр кёныны 
гёнёнтё. Скъолайы дирек-
тор Дзабиты Аслан куыд 
радзырдта, афтёмёй сём 
ис дыууё профилон къласы: 
химико-биологон ёмё на-
укон-ёрдззонынадон, стёй 
ма профилы агъоммёйы 
ёртё къласы. Ахуырдзау-
ты дзы цёттё кёнынц сё 
фидёны равзёрст дёс-
ныйадмё, алы сывёллонён 
дёр йё курдиат ёмё йё 
гёнёнтё куыд амонынц, 
уымё гёсгё. Скъолайён 
ис бастдзинёдтё уёлдёр 
ахуыргёнёндёттимё, стёй 
«Къомайты Русланы номыл 
космонавтикёйы скъола»-
имё. Уымё гёсгё районы 
скъола ёххёст кёны кос-
монавтикё ёмё астроно-
миимё баст уёлёмхасён 
ахуырадон программё дёр.
Тускъаты Таймураз ма ба-

бёрёг кодта, Иры хъёуы 
чи ёрбынёттон, ёнёххёст 
бёрнондзинады уыцы ёх-
сёнад «Мясной дар». Куыст-
уаты директор Кокайты 
Артуримё Парламенты 
Сёрдар ёрзылд цехтыл, 
базонгё, цы продукци уад-
зынц, уыимё. Кокайы-фырт 
куыд загъта, афтёмёй пай-
да кёнынц, куыд бынёттон, 
афтё ёндёр рёттёй ёр-
баласгё хомагёй дёр. Йё 
ныхасмё гёсгё, куыстуат 
зынгё фёхъомысджындёр, 
уыимё, фёфылдёр сё кус-
джыты нымёц дёр.
Йё балцы кёрон Ок-

тябрыхъёуы Культурёйы 
хёдзары Тускъаты Таймураз 
фембёлд районы культу-
рёйы къабазы кусджытимё. 
Ныхас цыд, рёзгё фёл-
тёры хъомылады, сё уд-
варн сын бахъахъхъёныны 
хъуыддаджы культурёйён, 
стёй уёлёмхасён ахуыра-
дён цы стыр ахадындзинад 
ис, ууыл. Районы культу-
рёйы къабазы кусджытёй 
цалдёры Тускъаты Тай-
мураз схорзёхджын кодта 
РЦИ-Аланийы Парламенты 
Кады гёххёттытёй.

ДЕДЕГКАТЫ Зёлинё

Депутаттё – 
Горётгёрон районы

 Ёмбырд 

Республикёйы районтё ёмё Дзёуджыхъё-
уы социалон хъахъхъёнынады управленитё 
ёмё социалон лёггёдтё дёттыны комплексон 
центрты архайдмё ёркастысты, РЦИ-Аланийы 
Хицауады Сёрдар ДЗАНАЙТЫ Барис цы ём-
бырд сарёзта, уым.
Цы фарстатё рахастой 

боны фёткмё, уыдонён 
сё сёйрагдёртё – фид-
донтё афойнадыл фидын, 
сёрмагонд ёфсёддон 
операцийы архайджытё, 
бирёсывёллонджын би-
нонтё ёмё сахъат адё-
мён ёххуыс, социалон 
бадзырдтё бафыссын, 
стёй сёрдыгон ёнёниз-
дзинад фидардёр кёны-
ны фарстатём.

– Социалон ёмё де-
мографион политикёйы 
фарстатё, бирёсывёл-
лонджын бинонтё, хис-
тёр фёлтёры ёмё, йе 
‘нёниздзинад хъыгдард 
кёмён у, уыцы адёмён 
ёххуыс махён нё сёй-
рагдёр хёстё сты. Рес-
публикёйы Сёргълёу-
уёг Сергей Меняйлойы 
фёдзёхстмё гёсгё, 
хъомысджындёр кёнынц 
граждёнтён социалон 
ёххуысы мадзёлттё. Мах 
хъёуы лёмбынёг ёркё-
сын нё иумёйаг архайд-
мё, сбёрёг кёнын лыг-
гёнинаг фарстатё ёмё 
сё аиуварс кёныны ма-
дзёлттё, – бафиппайдта  
Дзанайты Барис.
Профилон министр Ай-

дарты Алинё куыд фё-
бёрёг кодта, афтёмёй 
абон Цёгат Ирыстоны 
социалон ёххуысады 
фёрёзтё исынц 117 
мин адёймагёй фыл-
дёр. Кусы социалон ёх-
хуысады 12 управленийы, 
уыдон федералон ёмё 

республикёйы закъона-
ды бындурыл социалон 
ёххуысады мадзёлттё 
ёмё алыхуызон фиддон-
тё дёттынц, алывёрсыг 
ёххуыс кёнынц социалон 
ёгъдауёй фёкёсинаг 
адёмён.
Паддзахадон ёххуыса-

ды мадзёлттё аразыны 
вазыгджын хай баст у би-
нонтён сё материалон 
уавёр уёлдёр ёмвё-
задмё сисынимё. Ёх-
хуыс раттыны фарстайыл 
ма нё хъёуы дарддёр 
бакусын.
Управленитё иудадзыг 

сё цёст дарынц фёкё-
синаг, ёнёххёст, бирё-
сывёллонджын, стёй, 
социалон ёгъдауёй тёс-

саг уавёры чи ис ёмё 
сахъат сывёллёттё цы 
бинонтён ис, уыдонмё. 
Бинонтён сывёллон куы 
райгуыра, сабитё куы 
хъомыл кёной, уёд сын 

фыст цёуынц алыхуызон 
фиддонтё. Уыдонимё, 
зёгъём, ёрвылмёйон 
фиддон, ёртыккаг кёнё 
цыппёрём сывёллон 
куы райгуыра, уёд, стёй 
иу хатт кёй фидынц, 
ахём фиддон «Фарн». 
Ёххуысадон мадзёлттё 
Цёгат Ирыстоны исынц 
49 мин бинонтёй фыл-
дёр.
Сёйраг пълёнттыл 

дзургёйё, Айдарты 
Алинё фехъусын код-
та, социалон ёххуыса-
ды управленитём стыр 
бёрнон куыст кёй ён-
хъёлмё кёсы.  Уёрё-
сейы Президеты Указмё 
гёсгё, хъуамё саразой 
бирёсывёллонджын би-

нонты номхыгъд, ёмё 
уый ёххуысёй ахём би-
нонтён льготётё ратты-
ны хъуыддаг фенцондёр 
уыдзён. Номхыгъд Уё-
рёсейы хъуамё кусын 

райдайа 1 июлёй фёс-
тёмё. Уымёй уёлдай  
бирёсывёллонджын би-
нонтён сё статус бафи-
дар кёнынён хъуамё 
дёттой федералон хуы-
зёджы бёлвырдгёнён 
(удостоверение).
Ёмбырды ма ныхас 

цыди, социалон ёххуыса-
ды комплексон центртё 
цы лёггёдтё дёттынц 
ёнёбонтён, хёдзар-
мё сём цёугёйё, уый 
тыххёй. Куыд фехъусын 
кодтой, афтёмёй фарон 
44 мин ацёргё ёмё са-
хъат адёймагёй фыл-
дёр райстой социалон 
лёггёдтё.

12 комплексон цен-
тры архайынц 42 соци-

алон ёххуысады хайа-
ды, уыдон абон авд мин 
адёймагёй фылдёрён 
ёххуысад дёттынц. Ис-
кёй ёххуыс кёй хъёуы, 
уыцы ацёргё граждён-
тё ёмё сахъат адёмён 
лёггад кёнынц «Соци-
алон рынчынгёс» ёмё 
«Хоспис – хёдзар»-ы 
куыстуёттё.
Хицёнёй Дзанайты Ба-

рис бафарста, республи-
кёйы цёрджытёй цавёр 
хъёстытё ёрбацёуы, 
ёмё сын министрад куыд 
баххуыс кёны, уый тых-
хёй.
Премьер-министр ба-

фиппайдта, адёмы раз-
мё ёппёт социалон хёс-
тё хъуамё ёххёстгонд 
кёй цёуой афойнадыл 
ёмё ёнёкъуылымпыйё. 
Социалон ёххуысады 
управленитё хъуамё 
адёмён паддзахады со-
циалон ёххуысадон ма-
дзёлтты тыххёй афойна-
дыл хъусын кёной.

– Нё сёйраг хёс у 
адёмён лёггад кёнын. 
Курын уё, уё цёст фё-
дарут, кёмён ёмбёлы 
фидын, уыдонён «нё» зё-
гъыны ёмё ёнёзакъо-
нёй фиддонтё дёттыны 
цаутём. Фиддонтё хъу-
амё граждёнтём хёц-
цё кёной ёнёкъуылым-
пытёй, афойнадыл. Ёз 
мёхёдёг бабёрёг кён-
дзынён иу цалдёр центры 
ёмё бынётты сё куыст-
мё ёркёсдзынён, – 
фёбёрёг кодта Дзанай-
ты Барис.
Уый тыххёй фехъу-

сын кодта РЦИ-Аланийы 
Сёргълёууёджы ёмё 
Хицауады пресс-службё.

ГАПБАТЫ Алетё

 Хёрзиуджытё 

РЦИ-Аланийы Сёргълёууёг Сергей МЕНЯЙЛО 
фембёлд, сёрмагонд ёфсёддон операцийы, йё хёс-
тё ёххёстгёнгёйё, хъёбатырёй чи фёмард, уыцы 
хёстонты бинонтимё.

Республикёйы раза-
монёг раздёр тёфёр-
фёсы ныхёстё загъ-
та ёрбацёуёг адёмён. 
Уый фёстё та сын рад-
та Лёгдзинады ордён-
тё, Уёрёсейы Прези-

денты Указёй лёвёрд 
ёрцыдысты сё амёлё-
ты фёстё. Хёстон хёс-
тё ёххёстгёнгёйё хиуыл 
нё ауёрдгёйё, хъёба-
тырдзинад ёмё ёвзыгъд-
дзинад равдисыны тыххёй 

хорзёхджын ёрцыдысты 
ордентёй.
Фёмардуёвёг хёс-

тонты бинонтён Сергей 
Меняйло зёрдё бавёрдта 
алывёрсыг ёххуысёй.

РЦИ-Аланийы 
Сёргълёууёджы 
ёмё Хицауады 
пресс-службё 

Хъёбатырдзинады тыххёй«Нё сёйраг хёс – 
адёмён лёггад кёнын»

 Цёрёгойты дунейы

Нё хъазтё фётёргай сты
К

ёддёр нём 
бирё хъазтё 
уыд. Кёрё-
дзи фёстё-
иу, ёфсёд-

донтау, рёнхъёй куы ёрба-
цёйцыдысты, уёд сё зёр-
дё рухс кодта. Куы-иу сём 
фёсидтыстём, уёд-иу сё 
базыртё сцагътой, сё цины 
уаст-иу райхъуыст. Нёл 
хъаз ёдзухдёр сё разёй 
цыдис, ёмё иннётё дёр 
уымёй ныфсджын уыдысты. 
Уыдоны хъахъхъёнгёйё-иу 
куыйтыл дёр йёхи сыф-
сыфгёнгё бауагъта, ёмё 
дзы ёдас нё уыдысты. 
Нё хъёдын кулдуары ба-

цёуён къаддёр дуар дыу-
уё гёрзёй ёхгёнгё ёмё 
гомгёнгё уыд. Иуыл дзы 
ёрхёц, дуар рахгён, стёй 
йё суёгъд кён, ёмё йё 
сёхгёндзынё. Иннё гёр-
зыл ёрхёц, ёмё дуар 
байгом уыдзён. Уыцы су-
сёгдзинад хъазтё базыд-
той, нёл хъаз-иу йё къубал 
сивёзта, ёрхёцыд-иу гёр-
зыл, ёмё-иу дуар байгом. 
Йё фёстё-иу иууылдёр 
бараст сты кёртмё. 
Ёрцыд-иу ахём рёстёг, 

мё мад хъазтён сё па-
къуы базтён куы тыдта. Иу-
гай сё тыдта, ёмё-иу са-

райё сё хъихъхъ-хъихъхъ 
цыдис. Ёз сын тёригъёд 
кодтон ёмё-иу мёхи айс-
тон, сё уаст мём кёдём 
нё хъуыстаид, ахём ранмё. 
Ёнёуый та диссаджы ног-
уард миты хъёпёны хуызён 
базтё уад сё пакъуыйё. 
Ахём базыл хуысгёйё-иу 
мё фёллад уайтагъд ёр-
байсёфт.
Бинонтён ёнцон уыд, мё 

мады пакъуыдзагъд базтыл 
хуысгёйё, фёлё хъазтён 
та, хъазтён?!
Иуафон та сё мё мад 

тынд куы фёцис, уёд сё 
лёгуынриутёй уынгмё ра-
уагъта. Ай нё кёдмё ту-
хёнёй мардзысты, зёгъ-
гё, хъазтё бёрзонд сёхи 
систой, быдырёрдём сё 
ных сарёзтой, ёмё сё 
нё цёст дёр нал фед-

та. Кёдёмдёр атахтысты. 
Ёвёццёгён, фётёргай 
сты. Агурынмё сём ацы-
дыстём, фёлё – никуы 
ёмё ницы. Кёмыты фёра-
хау-бахау кодтой, хёйрёг 
йё зонёг, фёлё йё куы 
базыдтой, сёхи хёдзарёй 
хуыздёр сын уёддёр ни-
куы уыдзён, уый, уёд та 
кёсём, ёмё, нёл хъаз сё 

разёй, афтёмёй ёрбацё-
уынц, нё уындмё цины 
хъёлёбагёнгё...
Фёзындис нём хъазы 

цъиутё дёр. Иу сёумёрай-
сом та сё, хорз бафсадыны 
фёстё, быдырмё хизынмё 
рауагътам. Куыд изёр код-
та, афтё арв сау хъулёттё 
кёнын райдыдта. Дымгё 
мигътё фатдзёгъдёнёй 
цёгъдёгау цагъта. Уалын-
мё – их тыхдымгёимё. 
Бирё нё ахаста, фёлё 
уёддёр йё фыдгёнд ба-
кодта... Нё хъазтё ёрёгмё 
куы цыдысты, уёд сём нё 
зёрдё ахсайдта, уёлдай-
дёр сё лёппынтём. Мё 
мадимё сыл нё цёст хъёу-
гёрон быдыры астёу ёрхё-
цыд, иу ран ёрёмбырд сты 
ёмё нё куы федтой, уёд, 
мёрддзыгой сылгоймёгтау, 
скёуёгау кодтой, мёнё ма 
ёркёсут, цы бёллёх ныл 
ёрцыд, зёгъгё. Дыууё 
лёппыны дзы их ныххоста, 
ёмё мардёй лёууыдысты. 
Куыдтой сё хъёбулты мёр-
дёй ёмё сё сё къах хё-
дзармё нё хаста. Абон дёр 
ма мё цёстытыл уайы уыцы 
ныв...

АБАЙТЫ Эдуард

 Цардёй ист нывтё  

«Дёсны 
дохтыр»

Дыууё сыхаг  бинонтё цардыс-
ты тынг лымёнёй. Сё цёхх ёмё 
кёрдзынмё-иу кёрёдзимё арёх 
фёдзырдтой. Фёлё...
Иуён дзы йё хъуг фёрынчын, 

ёмё фыртыхстёй йё сыхагмё 
бадзырдта, мё хъуг цыдёр кёны, 
ёмё ма йём ёркёс, зёгъгё. Сы-
хаг бахызт лёджы фёстё скъёт-

мё. Кёсы, ёмё хъуг адаргъи. Цы 
кёны, зёгъгё, йё фёрсы, ёмё, 
дам, ёртё боны афтё тъигъа кёны, 
ёмё йын цы бачындёуа, уый нё зо-
нын. «Марадз ма, фанар рахёсс», –  
дзуры хъуджы хицаумё сыхаг лёг. 
Фанар ёрбахаста ёмё йё «дох-

тырмё» радта. Дё хъуджы къёдзи-
лыл ма схёц, зёгъгё, ёмё хъуджы 
хицау къёдзил уёлиау систа. Сыхаг 
лёг къёдзилы бынмё фанар тилы 
куы иуёрдём, куы – иннёрдём. 
Уёд ёй хъуджы хицау фёрсы: 

«Ныр, Ёккё, фанар хъуджы гуы-
бынниз куыд бауромдзёни?» Ёккё 
йём дзуры: «Ау, фанар стыр поезд 
куы бауромы, уёд дё хъуджы гуы-
бынниз нё бауромдзён?» – ёмё 
Ёккё – лидзгё.

Йё маст райста
Хёсты фёстё Ирыстоны хъёу-

тёй иуы цардысты, мёнё «пъё-
лицёйёгтё» кёй хуыдтой, ахём 
дыууё лёджы. Адём сё зыдтой, 
немыцмё куыстой, уый, фёлё кёй 
никёй хъыгдардтой, уымё гёсгё 
сын сё цёстмё уый никуы дард-
той. Адон ёдзух иу нозтуарзаг 

лёджы мёстёй мардтой, ёргом 
дёр-иу ыл худтысты. Ныр сын цы 
бакёнон, зёгъгё, фёхъуыды код-
та ёмё ссардта, йё маст куыдёй 
райса, уый. 
Иу зымёгон бон цалдёр лёджы 

бадынц куырдадзы дуармё, сё 
зёронд стджытё тавынц хурмё. 
Ацы мёстёйдзаг лёг сём фёстёр-
дыгёй бахъуызыд ёмё ныхъхъёр 
кодта: «Хай Гитлер!». Лёгты ’хсё-
нёй ацы дыууё лёджы фёгёппы-
тё кодтой, сё иугай къухтё раз-
мё феппёрстой, ёмё «Хай! Хай! 
Хай!» дардыл айзёлд.
Уайтагъд хабар фембёрстой, 

куы никёй федтой, уёд. Адём гуы-
бындихтё фесты.

«Нёхи картоф 
ёнёкъахт у»

Картофкъахёнты рёстёг сыхы 
лёгтё сихор хордтой Дзёбеджы 
кёрты. Ёмбис бадт дёр нёма 
уыдысты, афтё уынгёй сё сы-
хаг Дзёнётханы хъёр-хъёлёба 
ёрбайхъуыст: «Судзгё ёнёрай 

скён дё хуытёй, дё зёронд 
сёр дын бахёрёнт, бабын мё 
кодтой». «Цы кодтай, Дзёнётхан, 
дё сёрыл куы систай ёнёхъён 
сых», – дзуры йём Дзёбег. «Цы 

кодтон, цы, дё хуытё мын мё 
картоф скъахтой, иу дёр сё ма-
уал уа», – ёрдиаг кёны сыхаг ус. 
Уёд дын Дзёбег афтё бакодта: 
«Ныр уыдон ёцёг хуытё не сты, 
нёхи картоф ёнёкъахт у, уыдон 
бавдёлдысты ёмё Дзёнётханы 
картоф раздёр скъахтой!». Йе, 
мардзё, худёджы хос фёцис се 
’ппётён дёр.

БАЛАТЫ Эльбрус, 
Хъёдгёрон

Ёнцойбоны   фарсЁнцойбоны   фарс

 Хъёлдзёг ныхёстё  

Ус ёмё лалым
Ус йё лёгёй нал фёрёзта: алы 

бон хёдзармё цыдис расыгёй. Иу 
бон самал кодта лалым. Ныддымста 
йё ёмё йё ёхсёвы хуыссёны йё 
фарсмё сёвёрдта. 
Лёг сё хёдзармё ёнафоны куы 

’рбацыд ёмё усы фарсмё «кёйдёр» 
куы ауыдта, уёд арвы цёфау фёцис. 
Ёбуалгъ хъуыдытё ныццавтой сёры 
магъзы. Ёвиппайды сын раскъёфта 
сё хъёццул. Йё усы фарсмё лалым 
куы ауыдта, уёд фёуыргъуыйау.

– Ай циу? – нёма ёууёндыд ёх-
хёст йё цёстытыл. 

– Дё хёдивёг. Цы уёлдай уё ис. 
Дёуау ма хуыр-хуыр уёддёр нё 
кёны. 

Чи 
тыхджындёр у?

– Афёхъо, ахём ныхас фёзёгъыс, 
ёмё дын ёй хёрёг уаргъён нё ахёс-
дзён. 

– Уым диссагёй ницы ис. Афтё ’нхъё-
лыс, хёрёг дёуёй тыхджындёр у?

Бирёгътё
Иу мёгуыр усы хъуджы быдыры би-

рёгътё аргёвстой ёмё  йё  фёй-
нёрдём ивазынц. Уый сём, йё рус-
тё тонгё, дардёй кёсы, стёй йё 
бон куы базыдта, уёд хъёумё кёугё 
ёрбацыдис ёмё дзуры:

 – Бирёгътё дёр ёмхуызон не сты, 
нё: мёгуыры фарс чи хёцы, ахёмтё 

дёр дзы ис. Дыууё бирёгъы дзы сё 
уды къубал скъуыдтой, иннё бирёгъ-
ты дзыхёй йё мердём ластой.

Дам-думтё
– Искёй мёнг дам-думтё адёмы 

‘хсён цёмён хёлиу кёныс? – иу усён 
бауайдзёф кодта йё сыхаг. 

– Уёдё цы кёнон, кёд ёмё мёхё-
дёг дам-думтё мысын нё зонын, уёд? 
– дзуапп ын радта ус. 

Раст лёг
Цардысты ёмё уыдысты ёртё 

ёфсымёры. Уыдонёй дыууё уыдыс-
ты къёрныхтё ёмё кодтой давыны 
куыст. Ёртыккаг та уыд раст лёг. Иу-
хатт ёй йё ус иу ран нал уадзы:

– Ды дёр ма исты радав. Де ’фсы-
мёртём нё кёсыс?

– Хорз, – загъта лёг. 
Иу ёхсёв ацыд къёрныхы ёмё 

йёхи хъуг радавта, фёдзырдта йё 
усмё ёмё йё мёйдары аргёвстой. 
Лёг зёгъы йё усён:

– Цырагъ рахёсс ёмё йё басти-
гъём.
Ус цырагъ рахаста ёмё рухсмё 

сёхи хъуджы куы базыдта, уёд йё 
рустём фёлёбурдта.
Уёд ём йё лёг дзуры:
– Гормон, ёз кёй хъуг радавон, 

уый дёр афтё ёрдиаг кёндзён, 
ёмё тёригъёд у, тёригъёд!

 «Ирон хъёлдзёг ныхёстё». 
Дзёуджыхъёу, 1976 аз

 Саби дзы куы нё зёгъа! 

Ирон сывёллон сын 
куы райгуыра…

«Зынджы къёрттау, ирон лёг, дард фё-
хаудтё», – загъта кёддёр поэт, ёмё уыцы ны-
хёстимё куыд хъуамё не сразы уём? Абон 
ироныл фембёлён ис дунейы алы къуымы 
дёр – чи куыстагур араст, чи – амондагур, чи 
та йе 'хца цы фёкёна, уый нё зоны, ёмё уы-
мён.  Уёдё нё чызджытёй дёр бирётё ирон 
лёппутыл нал ёрвёссынц, ёмё уый хыгъд 
абон Ирыстонён цы нё хуызы сиахс ёмё хё-
рёфырт ис, ахём нал баззад: саутё, буртё, 
мыдхуызтё... 
Мё фыды ‘фсымёр  нё фарсмё царди. Йё 

ус  Зёрёдайы хо дёр йё рёстёджы Астё-
уккаг Азимё афтыд ёмё уым таджиккаг мой 
скодта. Дуне цот ын дзы рацыд. Хёрзёрёджы 
йё лёппутёй иу, Файзулло, ёд ус йё мадыхо-
мё ссыд уазёгуаты. Зёрёда ма сын фырци-
нёй цы акодтаид, уый нал зыдта. Дзаджджын 
уёливыхтё, карк, халсартё, дыргътё… иу 
загъдёй сё уёларвмё систа, зёдты ёмрёнхъ 
сё сбадын кодта ёмё сё бынмё нал уагъта. 
Куы ёризёр, уёд Зёрёда хъуамё ацыдаид 
ёхсёвы сменёмё рынчындонмё, уым ме-
дицинон хойё куыста. Уазджытён йёхи уаты 
хуыссён бакодта, бинонтыл сё бафёдзёхста 
ёмё ацыд. 
Райсомёй уынгмё рацыдысты таджиккёгтё, 

ёмё сё ме ‘фсымёры лёппу Ацё куы федта, 
уёд йё бабуйы фёрсы:

 – Уазджытё дысон ам баззадысты?
 – О, – дзуапп радта фыдымад. 
 – Ёмы кём хуыссыдысты? 
 – Зёрёдайы уаты.
– Уёдё сын, ёвёццёгён, ирон сывёллон 

райгуырдзён, – сагъёсхуызёй бафиппайдта 
цъёхёйрёгъёд.

 Уё фёндонмё гёсгё  

Сёлбиты Верёйы зарёг
ДЗУГАТЫ Бартуйы мелоди, АНДИАТЫ Мёхёмёты ныхёстё

Цёйут-ма, фёсивёд, цёйут-ма, лёппутё,
Ёрбалёууём иумё ёнгом, ой!
Ныззарём нё зарёг Сёлбиты Верёйыл,
О, макуы ферох уа йё ном, ой!

Райгуырён бёстыл фёдисхъёр куы фёцыд,
Ызнаг нём куы сласта йё кард, ой, –
Бёргё ма ныттыхсти ёнахъом хъёбултыл,
Йё кёуын уромгёйё, мад, ой!

«Гёнён нёй, фёразут, мё хуртё, мё мёйтё,
Зёгъын уын рёстёгмё хёрзбон, ой!
Уё фыдимё иумё нё бёсты сёрвёлтау,
Знагимё хъуамё хёцон», ой!

Йёхи цотау уарзта хъёбатыр хёстонты,
Ёййёфтой дзы алкёд рёвдыд, ой!
Уый сидти ныфсхастёй: «Мё уарзон бёстонтё,
Уёлахизмё размё цёуём! Ой!

О, зонут, уё кадыл уёлахизы фёстё
Нё кёстёртён зёлдзён сё зард», ой!
Сёлбиты афицер, ды Райгуырён бёстён
Нывондён ёрхастай дё цард, ой!

 ***
Советон Цёдисы адёмон артист-

кё Фаинё Раневская: «Райсом у мё 
райгуырён бон, хонгё никёй кёнын, 
фёлё мём цёуынвёнд исчи куы 
скёна уёддёр, уёд-иу дуар къахёй 
ёрбахойут, уё къухтё лёвёрт-
тёй дзаг уыдзысты, ёмё дзёнгё-
рёгмё куы нё сарёхсат!..»

***
Раневская фёсспектакль стёвд, 

схид ёмё йё уёлё ницыуал дзаума 
ныууагъта, афтёмёй, гримеркёйы 
бадгёйё, «папирос» ссыгъта. Куыд-
дёр дзы иу улёфт скодта, афтё 
йё агъуыстмё ёнёнхъёлёджы ёр-
бахызт театры директор Вален-
тин Школьников. Куыддёр бёгъ-
нёг сылгоймаджы ауыдта, афтё 
фёстёмё фырдисёй акъахдзёф 
кодта. Фаинё йём дзуры: «Ницы 
дё хъыгдары, тамако кёй дымын, 
гъе уый?».

***
Цард у иу гыццыл тезгъо – ёнус-

тём фыны размё.

***
Раневскаяйы зонгё чызг ёппёлё-

гау дзуры, знон, дам, ахём хёдзары 
уыдтён, ёмё сын дыууё сахаты 
фёзарыдтён!..

 – Афтё сын хъёуы, ёз дёр сё 
мё удхёссёг уынын, – бакодта Ра-
невская!

***
«Сылгоймаг нёлгоймагёй фёстё-

дёр амёлы, – загъта Раневская, 
– уымён ёмё цёрёнбонты ёрё-
джытё кёнынц!»

Фаинё Раневская загъта…

 Нывгёнёг мидбылты худы  

– Лёппу нын куы райгуырд, 
уёд мын мё хъустё ныйивёзтой… 

 Фарс бацёттё кодта 
  ГАПБАТЫ Алетё

 Ёмбисёндтё 

Куыдзы ’мгад.
Куыдзыл дзыкка нё 

бады.
Мё куыдз дын фёл-

дыст фёуёд, мё хё-
рёг!
Фыдномхёссёг адё-

мёй ёлгъыстаг у.
Фыдномгёнёг мыг-

гаджы сафы.

Адёймаджы худинаг 
сапонёй цёхсгё нал у.
Сауджын дёр ыл 

нал саргъаудзён.
Худинагёй тёрсын 

хъёуы.
Мёлётёй ма фё-

тёрс, худинагёй 
тёрс. 

Худинагёй куы тёр-
сай, уёд дыл не ’рцёу-
дзён.
Ёгас Калак иу худи-

наджы аргъ нёу. 
Худинаг мыггагён иу-

мёйаг у. 
Фыдкомёй фыдён-

дёгъд хуыздёр у. 

Ёртё хёрзиуёджы рамбылдтой
Грекъаг-ромаг хъё-

бысхёстёй Цёгат 
Кавказы федералон 
зылды фыццаг бынат 
бацахсыныл ерыстё 
цыдысты дагестайнаг 
горёт Каспийскы.

Ерыстё цыдысты фёси-
вёды ‘хсён (23 азы онг), 
ёмё дзы цы ‘ртёсёдё-
мё ’ввахс богалы хёцыд, 
уыдонимё уыдысты уы-
дысты Ирыстоны цыппар 
минёвары.
Нё богёлтты нымёц 

кёд афтё гыццыл уыд, 
уыддёр сын бантыст дыу-
уё сыгъзёрин ёмё иу 
бронзё хёрзиуёджы рам-
булын. Сыгъзёрин майдан-
тёй хорзёджынгонд систы 
тренер Хуыгаты Аланы 
хъомылгёнинёгтё Теб-
лойты дыууё ёфсымёры 
Даниэл ёмё Давид.
Даниэл 1-аг бынат рам-

былдта, 60 кг онг уёзы 
хёцгёйё, Давид та 
ёнёкъуыхцы уыд 72 кг 

онг уёзы. Хуыгаты Аланы 
иннё хъомылгёнинаг Те-
деты Тотрадз, 77 кг онг 
уёзы хёцгёйё, рацыд 
3-аг бынатмё.
Ныр не ‘ртё лёппуйы 

сёхи цёттё кёндзыс-
ты Уёрёсейы фыццаг 
бынат бацахсыныл ерыс-
тём, апрелы цёудзысты 
Комсомольскы-на Амуре-
йы.

Хъёбысхёст

 Спортивон фидиуёг 

 Номыры радхёссёг редактор — Гугкаты Жаннё.
 Рауагъды редактор — Баскаты Эльзё.
 Дизайн: 1-аг ёмё 2-аг фёрстён — Рубайты Нелли;
  3-аг ёмё 4-ём фёрстён — Гуыцмёзты Зёринё.
 Корректортё: 1-аг фарсён — Гаглойты Наташё;
          2-аг фарсён — Рёмонты Алинё;
          3-аг фарсён — Дзоцъиты Тамарё;
          4-ём фарсён — Кёлухты Фатимё.

 Номарён 
 

Кафты фарны 
зиууоны кадён  

РЦИ-Аланийы Рахизфарсы районы Фарныхъё-
уы  Культурёйы хёдзары уыд  нё республикёйы 
фыццаг профессион балетмейстер ёмё хореограф, 
УФ-йы аивёдты сгуыхт архайёг, Цёгат Ирыстоны 
адёмон артист УАРЗИАТЫ Хадзысмелы номарён 
изёр «Жизнь в танце». 
Куыд дипломон куыст, 

афтё йё бацёттё код-
та Культурёйы колледжы 
театралон хайады студент   
Челёхсаты Амандё. Ар-
хайдтой дзы Культурёйы 
министрады бёрнон кус-
джытё, колледжы раза-
мынд ёмё ахуыргён-
джытё, адёмон каф-
ты академион ансамбль 
«Алан»-ы аивадон раза-
монёг ёмё директор, 
УФ-йы адёмон артист 
Къозаты Зелим, Адёмон 
сфёлдыстады хёдзары 
директор Лалыты Хъазы-
бег, йё хайады сёргълёу-
уёг Абайты Азау, Фарны- 
хъёуы бынёттон хиуынаф-
фёйады администрацийы 
сёргълёууёг Гёлуаты 
Зауырбег.  
Изёры райдайёны  йё 

амонджытё Елизаветё 
Агаркова ёмё Гутна-
ты Мёирбег бёлвырд 
радзырдтой  Хадзысмелы 
цард, сфёлдыстад ёмё, 
нё республикёйы,  нё 
бёстёйы адёмон кафт 
ёмё аивады рёзтмё  цас 
ахадгё ёвёрён бахаста, 
уый тыххёй. 
Сценёйы уёрёх экра-

ныл равдыстой Хадзыс-
мелы аивадон сгуыхтыты  
тыххёй документалон ки-
нонывтёй  кадртё. 

– Хадзысмел канд Ирыс-
тон ёмё нё бёстёйы 
кафты аивадыл нё аудыд-
та, фёлё ма кодта ир-
тасён куыст, – дзырдта 
мыггаджы номёй Уарзиа-
ты Валери. – Арёх иумё 

цыдыстём  нё республи-
кёйы хёххон ёмё быди-
раг хъёутём, цёмёй дзы 
ацёргё адёмёй фысса 
ёмё ныв кёна  ирон кёф-
тыты хуызты тыххёй цы-
мыдисаг бёрёггёнёнтё. 
Уыдис мыггагыл ёнувыд. 
Куыд хистёр, афтё йын 
аргъ кодтам.
Колледжы театралон 

хайады студент Дойаты 
Давид бакаст  Гёджынаты 
Риммёйы  фыст ёмдзёв-
гё номдзыд хореографы 
тыххёй.  
Иуёндёс азы  дёргъы  

Хадзысмелимё ахуыра-
дон  нысанимё ёмбёлд,   

куыд Сывёллёттё ёмё 
фёсивёды сфёлдыста-
ды галуаны литературон 
къорд «Малусёг»-ы уёнг, 
ныр газет «Рёстдзинад»-ы 
сёрмагонд уацхёссёг  
Гасанты Валери. Зынд-

гонд кафёджы тыххёй ба-
каст йёхи фыст поэтикон 
рёнхъытё. 
Сё курдиат дзы равдыс-

той Культурёйы колледж 
ёмё Фарныхъёуы Куль-
турёйы хёдзары адёмон 
кафты ансамбльты ёвзонг 
архайджытё ёмё Цёгат 
Ирыстоны паддзахадон 
филармонийы вокалон ан-
самбль «Уацамонгё».

 Номарён изёр саразёг  
Челёхсаты Амандёйён, 
хъёуы цёрджытё ёмё 
уазджытён  арфё ракодта 
Гёлуаты Зауырбег. 

АНВАРАТЫ Валери  

РЕКЛАМЁ, ХЪУСЫНГЁНИНЁГТЁ

Хиуёттё ёмё хёстёджытё хъыгзёрдёйё хъусын 
кёнынц, 

БИЦЪОТЫ-ЗЁНДЖИАТЫ 
Темырхъаны  чызг Ларисё

кёй амард, уый тыххёй.
Зиан рахёсдзысты хуыцаубоны, 24 мартъийы,             

Црауы, Восточнаяйы уынджы 11-ём хёдзарёй.   

Дзуаппытё         
16 мартъийы 
мыхуыргонд 
дзырдбыдён
ФЁРСЫРДЁМ: 

1. Уацмыс. 4. Дёрзёг. 
7. Ёхсёз. 9. Салф. 10. 
Ирон. 11. Бёрзонд. 12. 
Ёцёг. 15. Зети. 17. Ёх-
сёрдзён. 18. Агуындё. 
21. Гёххётт. 23. Зёр-
диаг. 26. Лёгхуыз. 29. 
Олимпиадё. 31. Ёнус. 
33. Урок. 36. Дзёнгёл. 
37. Быру. 38. Хиуа. 39. 
Реймс. 40. Лисыри. 41. 
Тёгёна.

БЫНЫРДЁМ: 

1. Уэсгё. 2. Цыллё. 3. 
Сёуёхсид. 4. ...дзыназ-
гё... . 5. Зорге. 6. Ган-
ди. 8. Созыр. 13. Цыргъ-
гёнён. 14. Гёбы. 15. 
Зных. 16. Тыфтырыкъо. 
19. Неси. 20. Ёлыг. 
21. Гуыл. 22. Хъуг. 24. 
Джос. 25. Асидзури. 27. 
Ёнарёхст. 28. Хъёу. 
30. Пенси. 31. Ёмбал. 
32. Уырыс. 34. Райгё. 
35. Къада.

 Дзырдбыд

Ô¨РСЫРД¨М: 1. Äàâ¸ã, õóûñí¸ã. 5. Ó¸ð¸ñåéàã ðåñïóáëèê¸éû ñ¸éðàã ãîð¸ò. 7. Ãóûðûñõî, äûç¸ðäûã. 9. 
Êú¸éíûõ, íàëàò. 10. Ëàòèíàã Àìåðè÷û ïàääçàõ¸äò¸é èóû ñ¸éðàã ãîð¸ò. 12. ¨ðìõóä. 14. Õèìèîí áóàðãú¸ä. 
15. Õú¸óóîíõ¸äçàðàäîí çàé¸ãîé. 17. Литературон óàöìûñ. 19. ¨õñ¸ð¸ã. 23. Àð¸çòàäîí ¸ðì¸ã. 24. Ãîð¸ò 
Íàìèáèéû. 25. Ëûñò¸ã, òàñàã á¸ëàñ. 27. Àääæèíàã. 28. Òðàíñïîðòû, ô¸íäàäæû õóûç. 33. Áóàðû õàé. 35. Õú¸ääàã 
ñûðä. 37. Ñ¸ðòìèõ. 38. Ãîð¸ò Óêðàèí¸éû. 40. Ö¸óã¸äîí Èâàíîâîéû îáëёñòû. 43. Ôûäíîçò ê¸íûí. 44. Óûíã¸í 
é¸ èó õàé. 45. Õ¸õõîí ìàðãú. 46. Àäìèíèñòðàòèâîí öåíòð Êèòàéû.

ÁЫНЫРДЁМ: 1. Äàðãúáûðûíêúäæûí ìàðãú. 2. ¨ëãúûñò. 3. Èó ÷ûñûë ìà ... ê¸í. 4. Öûõò ¸ì¸ ññàä¸é êîíä 
õ¸ðèíàã. 5. Íûêê¸íä. 6. Ð¸ñò¸ã, ¸ìãúóûä. 7. Áàðäæûòû åðûñ. 8. Â¸çí, ô¸ò¸í. 11. Ìèë, ñ¸ã. 13. Äûìã¸éû õóûç. 
15. Õèèðõ¸ôñ¸í áûíàò. 16. Áóàðû õàé. 17. Äîíáàê¸ë¸í ñàêúàäàõ Íîâàÿ Çåìëÿéû. 18. Íûì¸ö. 20. Ö¸ð¸íáîíò¸ì, 
ìûããàãì¸. 21. Ñîâåòîí Ö¸äèñû õèöàóàäû ñ¸ðãúë¸óäæûò¸é èó. 22. Õóñ ê¸ñàã. 26. Íîçò. 27. Ö¸óã¸äîí Ëåíèíãðàäû 
îáëёñòû. 29. Ñ¸ðûõúóûíò¸ àèâã¸í¸í. 30. Àäìèíèñòðàòèâîí öåíòð Óçáåêèñòàíû. 31. ¨íã¸ñ. 32. Ãðàììàòèêîí 
õàó¸í. 34. Ìàäûìàä, ôûäûìàä. 36. Äóíåéû ¸ïï¸òû ç¸ðîíää¸ð ãîð¸òò¸é èó. 38. Êúóûðô ò¸á¸ãú. 39. Áèð¸, 
ïàðàõàò. 41. Õ¸áûð¸ãú, êú¸íäçû. 42. Äçûëë¸.

 Поэты сагъёс 

Цы уыдзён уёд?..
Ахуыргёндтё куыд зёгъынц, афтёмёй дзёвгар                                

фёкъаддёр мёргъты нымёц
Атулынц ёнкъард хъуыдытё удыл...
Уымён бирё аххосёгтё ис...
У мё дзырд ныртёккё иу фёзындыл,
Кёцыйыл кёнын ёрвылбон дис...

Дис та ахём – чи сайы ёрхёндёг...
Чи у ёрдзы, царды карздёр знаг,
Уый, фыццагдёр, – адёймаг йёхёдёг,
Чи халы йё фидёнмё фёндаг.

Мёргъты рагёй нал уынын мё кёрты,
Нал хъуысы ныр цас рёстёг сё зард,
Нал тёхынц мё алыварс, мё сёрты...
Охх, кёдёмдёр атахтысты дард...

Искуы ма дзы иу уёддёр фёзыны...
Нал хёрынц мё рард хёринаг, нал.
Фенын ма сё хатгай ёз мё фыны
Арвёрдынхуызтёй... Куы-иу, куы-бал...

Нал кёнынц сё уагъд рёстёг бындзытё
Раздёртау сё къёйных тахт, сё ми.
Нал уынын гёлёбуты пёр-пёртё;
Туасёны пёррёст-гёпп ма кём и?..

Нал зарынц мё алыварс бёлёстыл
Рагуалдзёджы сауцъиутё ёппын.
Раздёрау ёз алырётты, телтыл
Мёргътён рагёй нал уынын лёппын.

Уёд ды та, зёрватыкк, цёй, цы фёдё? – 
Махыл ды ёнувыддёр куы дё,
Уёд цёмён ивыс, цёмён, дё зёрдё
Хъёутыл, сахартыл?.. Фёзын! Кём дё?..

Терчы былтыл, хъёдрёбынты зилын,
Донхёристём, къудзитём кёсын:
Нёй, нё зары булёмёргъ, – нё зыны...
Охх, куыд зын у уый тыххёй фыссын...

Ам дёр та, ёнхъёлын ёз, хъыгагён, – 
Адёймаджы зонд, йё къух, йё ми...
Адёймаг – ёгъатыр знаг йё цардён...
Адёймагёй ма сырддёр кём и?

Адёймаг йё фырзыдёй йё алварс
Басгуыхти фыдгёнёгёй... Фыррёвдз...
Сурынц бонджындёртё цардёй хурварс:
Тауынц низ, хъылматё... Халынц ёрдз...

Анхъёвзынц ёнкъард уылёнтё удыл...
Аххосёгтё уымён – бирё... Кёс!..
Сбарём алырдёмты, цёй... Цёрдудыл,
Махыл, ёрдз дёр тигъ кёны.... Ёркёс!..

Булёмёргъ куы нал зара нё цинён,
Диссёгтён куы нал зонём сё рард,
Махён ма кём уыдзёни уёд фидён?
Махён уёд куыд цёудзёнис нё цард?!

Адёймаджы алыварс куы нал уой
Диссаджы цёрёгойтё... Цы уёд?..
Уёд йёхёдёг, – адёймаг-цёрёгой, –
Фесафдзён йё царды цыд, йё фёд.

Чи зоны, кёмёдёрты фёкёсдзён
Ницёйаг мё фиппайд... Бар – сёхи,
О, фёлё нё карзёй ёрдз ёрфёрсдзён...
Алцыдёр уым – баст... Ёмё – йёхи!

Ирон богал – Канадёйы чемпион
Канадёйы горёт Оттавёйы уёгъдибар хъёбыс-

хёстёй цыдысты бёстёйы чемпионаты ерыстё. 
92 кг онг уёзы чи ерыс 

кодта, уыдоны ’хсён фес-
гуыхт ирон богал Арсёгты 
Зауыр. Ерысты кёронбёт-
тёны Зауыр фёуёлахиз 
Канадёйы раздёры чемпи-
он Михельджит Гриолыл 
ёмё ссис ацы бёстёйы 
чемпион. Зауырён ахём 
уёлахиз уыд дыккаг хатт.  
Уый 2023 азы чемпионаты 
дёр бацахста 1-аг бынат 
ёмё ныр у Канадёйы дыу-
уё хатты чемпион. Зёгъын 
хъёуы уый, ёмё Зауыры 
хо Арсёгты Дианё дёр 
сылгоймёгты ’хсён уыди 
Канадёйы цалдёр хатты 
чемпионкё.

Арсёгты бинонтё Ка-
надёмё афтыдысты дыу-
уадёс азы размё. Уым сы-
вёллётты мад ёмё фыд 
– Ёхсарбег ёмё Зёли-
нё  куыст ссардтой сё 
дёсныйадмё гёсгё. Сё 
сывёллёттё Дианё ёмё 
Зауыр, скъолайы  ахуыр 
кёнын куы райдыдтой, 
уёд Дианё 12-аздзыдёй 
фёцалх уёгъдибар хъё-
бысхёсты тренировкётём 
цёуыныл. Йе ‘мгёртты 
’хсён ёмбулын райдыдта, 
алыхуызон ерысты архай-
гёйё, фёстёдёр та хис-
тёр кары ссис Канадёйы 
дыууё хатты чемпионкё. 

Уыцы уёлахизты фёрцы 
йын уёлдёр ахуырадон 
уагдоны скодтой бынат, 
ёмё ныр 21-аздзыд Диа-
нёйён ис ёмбёлгё уа-
вёртё аслам аргъёй уёл-
дёр ахуырад райсынён.
Йё хойы бафёзмыдта 

йё кёстёр ёфсымёр За-
уыр дёр, ёмё 19-аздзы-
дёй ссис Канадёйы дыу-
уё хатты чемпион 92 кг онг 
уёзы. Йё фыдыфсымёр 
Юрий куыд зёгъы, афтё-
мёй Зауыр тырны дуне-
он ерысты фесгуыхынмё 
ёмё йёхиуыл кусы зёр-
диагёй. Тынг ёй фёнды 
намысджын ирон богёлтты 
бафёзмын,  ёмё йын уый 
бантысёд!

БАСКАТЫ Уырызмёг

Ирдигор МАКИ

2 3

Зынаргъ хёлёрттё! 
Нё дзёбёх ёмкусджытё!

Культурёйы кусджыты Ёппётуёрёсеон профцёди-
сы Цёгат Ирыстоны организацийы номёй уын зёрдиаг 
арфё кёнын уё профессион бёрёгбон – Культурёйы 
кусджыты боны фёдыл!
Бёрзонд ёмё 

кадджын хёс райс-
тат сымах уёхимё 
не ’хсёнады, нё 
адёмы размё. Му-
зейты, чиныгдётты, 
аивёдты скъолаты 
кусджытё, театртё 
ёмё концертон иу-
гёндты, сфёлдыс-
тадон цёдисты ар-
хайджытё, культу-
рёйы хёдзёртты, 
горёттё ёмё хъёу-
ты клубты, хихъёп-
пёрисадон коллек-
тивты специалисттё – иууылдёр ёххуыс кёнут, адём 
ёнусты дёргъы цы удварны хёзнатё ёрёмбырд код-
той, уыдон бахъахъхъёнынён, фидёны фёлтёртём 
сё ахёццё кёнынён. Алы бон дёр хёссут адёммё 
зёрдёхёлардзинады тёгтё ёмё рухсы тынтё, ахуыр 
сё кёнут, адёймаг адёймаг цёмёй у, уыцы рёсугъд 
ёууёлтё ёмё миниуджытё ёмбарыныл. Уё ёнё-
зёрдёхудт куысты фёрцы культурё, куыд не ’хсёнады 
архайды сёйрагдёр хёйттёй иу, ахсы бёрзонд бынат 
нё царды.
Мё зёрдё уын зёгъы ног профессион уёлахизтё 

ёмё ма бирё азты ёнтыстджын сфёлдыстад. Нё 
Ирыстоны культурон традицитё ёмё исбон та азёй-
азмё хъёздыгдёр ёмё бирёвёрсыгдёр кёнёнт. 
Ёнёниз ут, нё дуне сабыр уёд, алкёмён дёр уё йё 
хорз бёллицтё сёххёст кёнын бантысёд!

ГОДЖИАТЫ Еленё,
Культурёйы кусджыты 

Ёппётуёрёсеон профцёдисы 
Цёгат Ирыстоны организацийы сёрдар 

Арфё 
Культурёйы 
кусджыты 

боны фёдыл

